
Abstrak tesis yang dikemukakan kepada Senat Universiti Putra Malaysia 
sebagai memenuhi keperluan untuk ijazah Master Sains 

TINGKAH LAKU KEJURULATIHAN DALAM KALANGAN JURULATIH 
SEPENUH MASA DI MALAYSIA 

Oleh 

TOR SOCK WEI 

Ogos 2016 

Pengerusi : Kok Lian Yee, PhD 
Fakulti : Pengajian Pendidikan 

Kajian ini bertujuan untuk menganalisis tingkah laku kejurulatihan dalam 
kalangan jurulatih sepenuh masa di Malaysia. Seramai 1087 orang atlet dan 
72 orang jurulatih dari Sekolah Sukan, liga hoki, liga perdana bola sepak, liga 
super bola sepak, dan kelab gimnastik terlibat dalam kajian ini. Kajian tinjauan 
ini menggunakan soal selidik Coaching Behavior Scale for Sport (CBS-S, 
1999) bagi mengukur tingkah laku kejurulatihan. Analisis deskriptif dan ujian-t 
digunakan untuk menganalisis data yang diperolehi. 

Analisis tingkah laku secara keseluruhan menunjukkan bahawa sub-skala 
kemahiran teknikal berada di kedudukan pertama (M= 5.36, SD= .96), diikuti 
dengan persediaan mental (M= 5.18, SD= 1.10), latihan suaian fizikal (M= 
5.08, SD= .91), penetapan matlamat (M= 5.08, SD= 1.10), hubungan peribadi 
(M= 4.98, SD= .86), strategi pertandingan (M= 4.96, SD= .89) dan hubungan 
peribadi negatif (M= 2.96, SD= 1.49). Analisis ujian-t Welch menunjukkan 
hanya penetapan matlamat (p < 0.05) dan hubungan peribadi (p < 0.05) 
mempunyai perbezaan yang signifikan antara atlet lelaki dan perempuan. Bagi 
atlet pelajar dan atlet bukan pelajar terdapat perbezaan signifikan bagi ketujuh-
tujuh sub-skala yang diuji. Manakala, tidak terdapat perbezaan signifikan 
antara atlet sukan individu dan sukan berpasukan bagi semua sub-skala 
tingkah laku kejurulatihan. 

Kesimpulannya, terdapat perbezaan signifikan dalam sub-skala penetapan 
matlamat dan hubungan peribadi di antara atlet berbeza jantina kerana 
jurulatih lebih kerap berbincang dengan atlet lelaki yang bersifat bersaing 
untuk mencapai matlamat prestasi. Manakala, bagi atlet pelajar dan bukan 
pelajar terdapat perbezaan signifikan dalam kesemua tingkah laku kerana 
perbezaan perkembangan fizikal dan mental atlet pada setiap peringkat umur. 
Dapatan kajian menunjukkan tidak terdapat perbezaan tingkah laku di antara 
atlet sukan individu dan sukan berpasukan yang mungkin disebabkan oleh 

ii 

kebanyakan jurulatih mengutamakan kemahiran teknikal dalam semua jenis 
sukan. Dapatan kajian membantu memberi maklum balas yang praktikal dan 
berkesan kepada jurulatih tentang tingkah laku kejurulatihan mereka dan 
membolehkan jurulatih menggunakan maklumat ini dalam perancangan latihan 
dan semasa pertandingan. 

Abstract of thesis presented to the Senate of University Putra Malaysia in 
fulfillment of the requirement for the degree of Master of Science  

COACHING BEHAVIOR AMONG FULL-TIME COACHES IN MALAYSIA 

By 

TOR SOCK WEI 

August 2016 

Chairman : Kok Lian Yee, PhD 
Faculty  : Educational Studies 

This study aimed to analyze the coaching behavior among full-time coaches in 
Malaysia. A total of 1087 athletes from the Sports School, hockey league, 
premier league football, super league football, and gymnastic clubs were 
involved in this study.  The survey used Coaching Behavior Scale for Sport 
(CBS-S, 1999) to measure coaching behavior. Descriptive analysis and t-test 
were used to analyze the collection data. 

The overall behavior analysis indicates that sub-scale technical skills was 
ranked first (M= 5.36, SD= .96), followed by mental preparation (M= 5.18, SD= 
1.10), physical conditioning training (M= 5.08, SD= .91), goal setting (M= 5.08, 
SD= 1.10), personal rapport (M= 4.98, SD= .86), competition strategies (M= 
4.96, SD= .89) and negative personal rapport (M=2.96, SD= 1.49). Welch t-test 
analysis showed that only goal setting (p < 0.05) and personal rapport (p < 
0.05) were significant differences between male and female athletes. For 
student athletes and non-student athletes, there were no significant differences 
for all the seven sub-scales. However, there were significant differences 
between individual and team sports athletes for all sub-scales of coaching 
behavior. 

In conclusion, there were significant differences in sub-scales of goal setting 
and personal rapport between athletes of different genders because coaches 
often discuss with male athletes who are competitive to achieve their 
performance goals. Whereas for student athletes and non-student athletes, 
there were significant differences in all the behavioral sub-scales because of 
differences in physical and mental development of athletes at all age. The 
findings also suggest that there is no behavioral difference between individual 
and team sports that may be caused by most coaches emphasizing technical 
skills in all kinds of sports. The findings help to provide practical and effective 
feedback to coaches on their coaching behavior and allow coaches to use this 
information in planning their training and during competition. 

BAB 1 
 
 

PENDAHULUAN 
 
 

Pengenalan 
 
Dari dulu sampai sekarang, sukan merupakan aktiviti fizikal yang dilakukan 
oleh semua lapisan masyarakat untuk pelbagai tujuan seperti untuk 
pertandingan, pembangunan kemahiran, aktiviti riadah untuk keseronokan 
dan sebagainya. Tidak kira apa tujuan sesuatu sukan itu, misalnya berlari 
secara bersaingan di hadapan ribuan penonton atau berlari berseorangan di 
taman, sukan telah menjadi salah satu aspek yang penting untuk sesebuah 
masyarakat dan negara. Ia memberi kesan ke atas pelbagai arena awam 
seperti ekonomi dan media massa. Dalam budaya dan nilai masyarakat, 
sukan bukan sahaja cuba untuk menentukan nilai moral dan etika atlet, 
tetapi keseluruhan masyarakat yang terlibat  (Macri, 2012). 
 
 
Semua bidang sukan selalunya melibatkan tiga pemboleh ubah yang asas 
iaitu interaksi antara atlet, jurulatih dan persekitarannya. Tiga pemboleh 
ubah ini sentiasa berkait rapat kerana hubungan jurulatih dengan atlet 
mempengaruhi persepsi atlet, dan persepsi jurulatih dipengaruhi oleh sikap 
dan reaksi atlet mereka. Tiga pemboleh ubah ini menerangkan kekuatan 
pengaruh jurulatih ke atas atlet mereka dalam pembangunan dan prestasi 
sukan (Cote, Yardley, Hay, Sedgwick, & Baker, 1999). 
 
 
Di Malaysia, atlet negara telah menunjukkan prestasi yang cemerlang 
semasa Sukan Asia yang dipertandingkan di Incheon, Kores Selatan dan 
Sukan Komanwel yang berlangsung di Glasgow, Scotland pada tahun 2014. 
Tetapi kontigen negara kita telah dikenakan denda sejumlah RM146,118 
oleh pihak penganjur kerana atlet kita telah melakukan vandalisme ketika 
menyertai kedua-dua pertandingan ini  (Bernama, 2015). Hal ini telah 
memberi satu tamparan yang besar terhadap arena sukan di negara 
Malaysia. Apa masalah yang telah berlaku dengan atlet negara? Atau 
jurulatih yang patut dipertanggungjawabkan? 
 
 
Dalam sukan, tanggungjwab jurulatih bukan sahaja terhad dalam 
meningkatkan prestasi atlet, mereka juga memainkan pelbagai peranan 
dalam bidang kejurulatihan iaitu sebagai seorang guru, mentor, dan 
pemimpin yang memberi tauladan yang baik kepada atlet mereka (Martens, 
2012).  Oleh itu, matlamat utama jurulatih bukan sahaja untuk membentuk 
atlet yang berjaya dalam meningkatkan dan mengekalkan prestasi yang 
cemerlang sepanjang musim pertandingan, jurulatih juga perlu menunjukkan 
tingkah laku dan tauladan yang baik dalam membentuk keperibadian atlet 
mereka kerana tingkah laku seorang jurulatih semasa melatih atlet mereka 

memberi kesan yang signifikan ke atas prestasi sukan dan keseronokan 
semasa latihan (Haslam & Smith, 2002). 
 
 
Setiap tahun semakin banyak kanak-kanak dan remaja menyertai pelbagai 
aktiviti sukan di seluruh dunia. Semakin ramai jurulatih diperlukan untuk 
menampung keperluan penyertaan sukan dan jurulatih merupakan orang 
yang paling penting dalam menentukan kualiti dan prestasi atlet mereka, 
akan tetapi, di Malaysia hanya terdapat sedikit kajian yang menilai tingkah 
laku yang diperlukan dan faktor-faktor yang mempengaruhi keberkesanan 
tingkah laku kejurulatihan. Oleh itu, kajian tingkah laku kejurulatihan perlu 
dijalankan dengan lebih luas untuk memperkukuhkan pengetahuan jurulatih 
dalam bidang sains kejurulatihan (Lyle, 2002). 
 
 

Latar Belakang Kajian 
 
Sejak sebelum abad ke-21, penyelidik kejurulatihan sukan telah 
mencadangkan bahawa kejurulatihan adalah gabungan bidang seni dan 
bidang sains yang mengambil kira kedua-dua pengetahuan saintifik dan 
penggunaan kaedah saintifik, serta mengaplikasikan pengetahuan dan 
kaedah itu melalui bakat jurulatih (Gambetta, 2007). Bidang sains 
merupakan pengetahuan jurulatih dalam sains sukan seperti fisiologi, 
biomekanik, perancangan strategi, analisis pertandingan dan psikologi sukan 
dalam membantu meningkatkan prestasi atlet. Manakala, seni dikaitkan 
dengan pendekatan yang digunakan oleh jurulatih untuk berlatih, menerima 
input secara kreatif dan kemahiran mengaplikasikan pengetahuan sains 
yang telah dibina melalui pengalaman. Ramai yang percaya bahawa 
peranan jurulatih  pada masa ini bukan sahaja mempunyai tanggungjawab 
untuk melatih atlet, malahan beliau perlu menggunakan peluang yang ada 
semasa latihan untuk membentuk remaja dan belia yang positif ( Conroy & 
Coatsworth, 2007). Oleh itu, cabaran seorang jurulatih bukan sahaja 
melahirkan atlet yang berjaya tetapi perlu membentuk keperibadian, karakter 
dan memupuk integriti dalam kalangan atlet.  
 
 
Untuk membentuk keperibadian dan karakter atlet yang positif, jurulatih perlu 
menunjukkan tauladan dan contoh yang baik kepada atlet. Ini kerana tingkah 
laku jurulatih itu sendiri dapat mempengaruhi pembentukan keperibadian 
dan karakter atlet itu. Bukan sahaja tingkah laku jurulatih semasa latihan dan 
semasa pertandingan mempunyai pengaruh terhadap atletnya, malahan 
ketika tidak berlatih juga mempunyai impak dan pengaruh yang besar 
kepada atlet mereka (Stewart & Owens, 2011). Tidak kira sejauh mana 
pencapaian seseorang atlet tersebut, pengaruh jurulatih memberi kesan 
mendalam terhadap atlet (Baker, Yardley & Cote, 2003). Oleh itu, jurulatih 
haruslah menunjukkan tingkah laku dan sikap yang baik agar mereka 
menjadi inspirasi kepada atlet. 

Tingkah laku seseorang jurulatih dalam membimbing atlet mereka selalunya 
dinilai berdasarkan pencapaian atlet mereka (Pensgaard & Roberts, 2002). 
Tingkah laku kejurulatihan merupakan salah satu kunci kejayaan atlet dan 
ianya selalu tidak diambilkira. Jurulatih jarang dinilai dari segi kualiti 
peningkatan latihan, hubungan mereka dengan atlet dan pengaruh 
persekitaran. Masih terdapat banyak persoalan bagaimana jurulatih 
dikatakan berkesan dan berjaya serta bagaimana ianya patut dinilai.  
 
 
Kajian Baker, Yardley dan Cote (2003) menunjukkan bahawa kepuasan 
seseorang atlet berkait rapat dengan tingkah laku jurulatihnya dan bukan 
kerana pencapaian prestasi pasukan. Kajian ini juga menyatakan bahawa 
tingkah laku jurulatih yang positif adalah faktor utama dalam mempengaruhi 
prestasi atlet. Dengan ini, jurulatih yang mempunyai tingkah laku yang positif 
akan mempengaruhi atlet mereka dan menjadi tauladan (Stewart & Owens, 
2011). Selain itu, satu yang kajian telah meneliti hubungan antara tingkah 
laku jurulatih dan kejayaan sesebuah pasukan dengan menggunakan Skala 
Kepimpinan Sukan (Leadership in Sports Scale, Chelladurai & Saleh, 1980) 
dan mendapati bahawa tingkah laku seseorang jurulatih mempunyai kesan 
yang mendalam terhadap prestasi pasukannya (Stewart & Owens, 2011). 
 
 
Terdapat beberapa instrumen untuk mengukur tingkah laku jurulatih sukan 
yang telah dibentuk oleh Martin dan Barnes (1999), Zhang, Jensen dan 
Mann (1997), Chelladurai dan Saleh (1980), serta Smith, Smoll dan Hunt 
(1977). Daripada pelbagai instrumen ini, instrumen yang paling kerap 
digunakan adalah LSS  (Chelladurai & Saleh, 1980). Model LSS menilai 
kaedah latihan dan aspek kepimpinan tingkah laku jurulatih seperti 
demokrasi, autokrasi, sokongan sosial dan pemberian ganjaran. Walau 
bagaimanapun, beberapa pengkaji (Cote, Yardley, Sedgwick & Dowd, 1996) 
mendapati LSS mempunyai beberapa masalah psikometri. Kandungan 
instrumen LSS lebih berfokus terhadap tingkah laku jurulatih semasa latihan. 
Sebagai contoh, tahap ketekalan dalaman sub-skala tingkahlaku autokratik 
LSS tidak konsisten dan nilai pekali alfa yang rendah. LSS juga tidak 
mengukur kualiti peningkatan latihan atau hubungan jurulatih dengan atlet 
dan persekitaran. Terdapat beberapa kajian yang menyatakan bahawa 
instrumen ini mempunyai kelemahan dan ianya menghadkan perspektif 
tingkah laku kejurulatihan secara keseluruhan (Sullivan & Kent, 2003; 
Shields, Gardner, Bredemeier, & Bostro, 1997). Tambahan lagi, LSS tidak 
dapat memberi fakta yang tepat dan kurang berkesan dalam membantu 
jurulatih memperbaiki tingkah laku mereka  (Walach-Bista, 2014). 
 
 
Selain LSS, terdapat satu instrumen yang dinamakan ‘The Coaching 
Behaviour Assessment System’, CBAS (Smith, Smoll, & Hunt, 1977) yang 
telah direka untuk menilai dan mengukur tingkah laku jurulatih. Model CBAS 
ini mengkaji hubungan antara jurulatih dan atlet dengan mengambil kira ciri-
ciri individu daripada perspektif dan faktor-faktor keadaan semasa sesi 
latihan. Akan tetapi, instrumen ini hanya digunakan semasa sesi latihan 
dijalankan dan tidak menilai semua aspek dari segi struktur organisasi di luar 



© C
OPYRIG

HT U
PM

4 
 

sesi latihan seperti perancangan dan penetapan matlamat. Model LSS dan 
CBAS lebih memberi tumpuan kepada kerangka teori mengenai aspek-
aspek khusus kejurulatihan tetapi tidak memberikan apa-apa maklumat 
mengenai pengalaman jurulatih dan atlet. 
 
 
Kekurangan instrumen LSS dan CBAS boleh dikatakan telah memberi hala 
tuju kepada pembinaan satu instrumen yang dinamakan ‘The Coaching 
Behaviour Scale for Sport’, CBS-S (Cote, Yardley, Hay, Sedgwick, & Baker, 
1999). CBS-S telah dibina untuk mengukur kualiti tingkah laku kejurulatihan 
sukan daripada persepsi atlet. Model CBS-S ini dapat mengumpul maklumat 
yang lebih khusus dan menilai tingkah laku yang ditunjukkan oleh jurulatih 
dalam tiga komponen iaitu semasa latihan, pertandingan dan pengurusan 
pasukan menurut persepsi atlet. Model CBS-S mempunyai tujuh sub-skala 
tingkah laku jurulatih yang telah dibentuk hasil daripada cadangan jurulatih 
dan atlet sebagai aspek-aspek yang penting dalam kejurulatihan sukan 
prestasi tinggi. Tujuh sub-skala tingkah laku jurulatih yang dinilai oleh atlet 
dalam CBS-S ini meliputi latihan suaian fizikal, kemahiran teknikal, 
persediaan mental, penetapan matlamat, strategi pertandingan, hubungan 
peribadi dan hubungan peribadi yang negatif. Atlet boleh menilai jurulatih 
mereka dengan skala likert antara 1 (tidak pernah) sehingga 7 (selalu) dalam 
setiap item yang ditanya. 
 
 
Kejurulatihan sukan merupakan satu bidang yang merangkumi pelbagai 
aspek dan untuk menguasai setiap aspek adalah agak mencabar bagi 
jurulatih. Jurulatih bukan sahaja perlu melatih dan meningkatkan prestasi 
atlet, tetapi juga perlu menangani aspek pengurusan serta mengendali 
hubungan yang positif dan menunjukkan tingkah laku yang baik. Dengan 
penggunaan instrumen CBS-S ini, data kuantitatif dalam tingkah laku 
kejurulatihan dapat dikumpul dan dianalisis untuk memberi maklum balas 
yang lebih terperinci kepada jurulatih supaya bantu mereka menambah baik 
kemahiran kejurulatihan mereka. 
 
 

Pernyataan Masalah 
 
Sukan merupakan salah satu agen yang penting untuk meningkatkan nama 
negara di mata dunia secara adil tanpa sebarang unsur politik (International 
Olympic Committee, 2013). Di Malaysia, berita yang berkaitan dengan sukan 
bola sepak, badminton, hoki, skuasy, lumba basikal, acara terjun air dan 
sebagainya sentiasa menjadi tumpuan peminat sukan negara kita. 
Pencapaian dan prestasi mereka pada setiap perlawanan sentiasa dinanti-
nanti dengan penuh harapan. 
 
 
Kejayaan yang dicapai oleh raja badminton Malaysia, Dato Lee Chong Wei 
dan ratu skuasy Negara, Nicole Ann David menunjukkan bahawa wujudnya 
usaha gigih atlet dan jurulatih dalam pencapaian dalam sukan. Pencapaian 
mereka sentiasa menaikkan semangat rakyat Malaysia. Oleh itu, negara kita 

memerlukan lebih ramai pelapis yang akan mengharumkan nama negara 
seperti Dato Lee Chong Wei dan Nicole Ann David. Persoalannya, prestasi 
pelapis negara kita sentiasa tidak konsisten? Walaupun segala kemudahan 
dan kelengkapan sukan yang canggih telah disediakan dan menggunakan 
perkhidmatan jurulatih import, namun masih kekurangan pelapis muda yang 
berjaya. Menurut Dato Lee Chong Wei, tingkah laku jurulatih semasa latihan 
dan pertandingan memainkan peranan yang penting dalam mendorong 
seseorang pemain untuk berjaya (Loh, 2014). Persoalannya kini, apakah 
tingkah laku jurulatih di negara kita dalam memastikan mutu sukan negara? 
Dari sudut pemain, adakah pemain negara kurang berbakat dan kurang 
berkualiti? Atau adakah negara ini kekurangan bakat pemain muda dan atlet 
pelapis? Dari sudut kejurulatihan pula, adakah jurulatih tempatan negara 
tidak setanding jurulatih luar negara? Dua persoalan ini sentiasa menjadi 
buah mulut antara media masa dan masyarakat  (The Star, 2014). 
 
 
Bidang kejurulatihan merupakan satu bidang yang kompleks. Seorang 
jurulatih yang baik bukan sahaja bertanggungjawab dalam melatih fizikal, 
kemahiran teknik dan persediaan taktikal atlet, tetapi juga untuk 
meningkatkan tahap motivasi, hubungan emosi dan pembentukan peribadi 
atlet tersebut  (Walach-Bista, 2014).  Menurut Chelladurai (2013), adalah 
penting untuk jurulatih memahami setiap keperluan dan keinginan atlet untuk 
memperbaiki kepuasan atlet tersebut. Jurulatih menghabiskan sejumlah 
besar masa dengan atlet mereka, sering kali atlet menjalin hubungan emosi 
yang rapat dengan jurulatih dan tingkah laku jurulatih memberi kesan 
terhadap prestasi atlet mereka. Oleh itu, jurulatih adalah orang yang terbaik 
mengetahui dan memahami atlet mereka. Akan tetapi, di Malaysia, ramai 
jurulatih melatih pasukan mereka dengan gaya dan tingkah laku yang 
mereka rasakan yang terbaik. Kebanyakan jurulatih gagal untuk mengambil 
kira keperluan dan kehendak atlet mereka. Jurulatih tidak mengetahui sama 
ada tingkah laku dan gaya latihan yang mereka aplikasikan selama ini 
berkesan untuk atlet mereka dari segi persepsi atlet  (Lyle, 2002). Tingkah 
laku kejurulatihan yang baik dan disukai oleh atlet boleh membawa kepada 
peningkatan prestasi atlet. Oleh itu, kajian ini perlu dijalankan untuk menilai 
tingkah laku kejurulatihan di negara kita. 
 
 
Tingkah laku kejurulatihan dalam mengendalikan latihan untuk atlet kanak-
kanak dan dewasa, atlet yang berbeza jantina serta atlet sukan individu atau 
berpasukan juga merupakan salah satu faktor untuk atlet mencapai kejayaan 
yang cemerlang. Latihan yang disediakan untuk atlet kanak-kanak dan atlet 
dewasa mempunyai perbezaan dari segi kekerapan latihan, bebanan dan 
intensiti latihan mengikut perkembangan fizikal atlet  (Dotan, Mitchell, Cohen, 
Klentrou, Gabriel, & Falk, 2012). Selain itu, terdapat perbezaan tingkah laku 
jurulatih dalam membimbing atlet yang berbeza jantina. Jurulatih lebih 
cenderung menggunakan gaya autokratik kepada atlet lelaki, manakala lebih 
kerap menggunakan maklum balas positif kepada atlet perempuan (Riemer 
& Toon, 2013). Akan tetapi, semua atlet lelaki dan perempuan lebih suka 
tingkah laku jurulatih yang positif dan demokratik  (Rengasamy & Wee, 
2013). Sukan juga merangkumi pelbagai acara yang dibahagi kepada dua 

kategori iaitu sukan individu dan berpasukan yang memerlukan tingkah laku 
kejurulatihan yang berbeza dalam membimbing atlet mereka. Terdapat 
kajian yang menyatakan sukan individu lebih mementingkan kemahiran 
teknikal, manakala sukan berpasukan lebih menekankan latihan fizikal dan 
perancangan strategi (Arnason, Sigurdsson, Gudmundsson, Holme, 
Engebretsen, dan Bahr, 2003; Cote, Yardley, Hay, Sedgwick dan Baker, 
1999). Tingkah laku kejurulatihan jurulatih di Malaysia masih lagi belum 
diketahui. Oleh itu, kajian ini dijalankan untuk melihat samada terdapat 
perbezaan tingkah laku kejurulatihan jurulatih terhadap atlet pelajar dan 
bukan pelajar, atlet berbeza jantina serta sukan individu dan berpasukan. 
 
 
Terdapat pelbagai instrumen telah direka bentuk untuk menilai tingkah laku 
kejurulatihan jurulatih seperti instrumen LSS, CBAS dan CM (Coaching 
Model). Akan tetapi, kebanyakan instrumen tingkah laku kejurulatihan ini 
mempunyai kelemahan seperti item dinilai oleh jurulatih dari segi persepsi 
jurulatih itu sendiri, skop penilaian yang terhad atau mempunyai masalah 
psikometri (Walach-Bista, 2014; Cote, Yardley, Sedgwick & Dowd, 1996). 
Untuk mengatasi kelemahan ini, instrumen CBS-S telah direkabentuk oleh 
Cote, Yardley, Hay, Sedgwick dan Baker pada tahun 1999. Instrumen CBS-
S mengukur skop yang lebih lengkap kerana ia bukan sahaja menilai 
dimensi persediaan mental, penetapan matlamat dan hubungan peribadi 
yang tidak diukur oleh LSS dan CBAS, malahan ia juga menilai faktor-faktor 
dari segi latihan, pertandingan dan organisasi kejurulatihan. Oleh itu, 
instrumen CBS-S yang digunakan dalam kajian ini harap dapat menilai 
tingkah laku kejurulatihan jurulatih yang sebenar di negara kita daripada 
persepsi atlet. Kajian untuk menilai tingkah laku kejurulatihan dengan 
menggunakan instrumen CBS-S mungkin membolehkan data kajian yang 
lebih terpericin dan tepat diperolehi. 
 
 
Di negara barat, isu berkaitan dengan tingkah laku jurulatih telah lama diberi 
perhatian (Amorose & Horn, 2000; Horn, Lox, & Labrador, 1998). Banyak 
penyelidikan mengkaji hubungan antara tingkah laku jurulatih dengan 
prestasi atlet telah dimulakan dalam abad ini (Koh, Kawabata, & Mallet, 
2014; Koh, Mallett, & Wang, 2009; Taliaferro, Rienzo, Miller, Pigg, & Dodd, 
2008; Sullivan & Kent, 2003). Di Malaysia, kebanyakan penyelidikan tentang 
tingkah laku jurulatih adalah dengan menggunakan instrumen LSS (Lee, 
Shabeshan, & Rengasamy, 2014; Rengasamy, Lee, & Ali, 2013; Din & 
Miting, 2013). Penyelidikan tingkah laku jurulatih dengan menggunakan 
instrumen CBS-S adalah amat terhad. Seperti yang telah dibincangkan, 
instrumen CBS-S ini mengatasi kelemahan dan menilai dimensi yang tidak 
diukur oleh LSS, kajian ini perlu dilaksanakan untuk mengenal pasti tingkah 
laku kejurulatihan jurulatih negara kita dengan lebih terperinci. Ini dapat 
membantu penyelidik kejurulatihan sukan meneliti tingkah laku jurulatih 
Malaysia dengan lebih jelas. 

Objektif Kajian 
 
Kajian ini bertujuan untuk menganalisis tingkah laku kejurulatihan dalam 
kalangan jurulatih sepenuh masa di Malaysia. Instrumen CBS-S digunakan 
untuk mengukur kualiti tingkah laku kejurulatihan melalui tujuh sub-skala 
yang mengukur tingkah laku dari segi latihan suaian fizikal, kemahiran 
teknikal, persediaan mental, penetapan matlamat, strategi pertandingan, 
hubungan peribadi dan hubungan peribadi negatif daripada persepsi atlet. 
Dengan itu, lima objektif telah dirancang untuk dijadikan hala tuju kajian ini 
iaitu: 
 
1. Menganalisis tingkah laku kejurulatihan secara keseluruhan daripada 

persepsi atlet. 
 
2. Mengenal pasti perbezaan tingkah laku kejurulatihan daripada persepsi 

atlet sekolah sukan, liga hoki, liga bola sepak dan gimnastik. 
 

3. Mengenal pasti perbezaan tingkah laku kejurulatihan daripada persepsi 
atlet berasaskan jantina. 

 
4. Mengenal pasti perbezaan tingkah laku kejurulatihan daripada persepsi 

atlet pelajar dan atlet bukan pelajar. 
 
5. Mengenal pasti perbezaan tingkah laku kejurulatihan di antara jurulatih 

sukan individu dan jurulatih sukan berpasukan. 
 
 

Persoalan Kajian 
 
Persoalan kajian adalah berdasarkan objektif kajian yang telah ditetapkan.  
Persoalan kajian ini akan dapat dijawab pada akhir kajian ini nanti. Tujuan 
kajian ini adalah untuk menganalisis tingkah laku kejurulatihan dalam 
kalangan jurulatih sepenuh masa di Malaysia. Bagi mencapai objektif-objektif 
yang telah disenaraikan di bahagian atas, beberapa soalan kajian telah 
dibentuk seperti berikut: 
 
Persoalan 1: 
Apakah tingkah laku kejurulatihan daripada persepsi atlet? 
 
Persoalan 2: 
Adakah terdapat perbezaan tingkah laku kejurulatihan daripada persepsi 
atlet? 
 
Persoalan 3: 
Adakah terdapat perbezaan tingkah laku kejurulatihan daripada persepsi 
atlet berasaskan jantina? 
 
Persoalan 4: 
Adakah terdapat perbezaan tingkah laku kejurulatihan daripada persepsi 
atlet pelajar dan atlet bukan pelajar? 

Persoalan 5: 
Adakah terdapat perbezaan tingkah laku kejurulatihan di antara jurulatih 
sukan individu dan jurulatih sukan berpasukan? 
 
 

Kepentingan Kajian 
 
Walaupun bukan tindakan yang tepat, prestasi sukan di Malaysia selalu 
dikaitkan rapat dengan kecekapan jurulatih. Sebagai contoh, dalam sukan 
bola sepak, jika pasukan Harimau Muda kalah dalam sesuatu perlawanan, 
jurulatih selalunya perlu bertanggungjawab dan ada masanya dipecat. 
Namun, adakah kekalahan berpunca daripada tingkah laku jurulatih? Oleh 
itu, kefahaman yang lebih tentang tingkah laku kejurulatihan mungkin boleh 
memberi gambaran yang lebih jelas kepada masyarakat tentang apa yang 
dilakukan oleh jurulatih sepenuh masa di Malaysia daripada persepsi atlet 
mereka. 
 
 
Tingkah laku kejurulatihan merupakan salah satu kunci kejayaan atlet dalam 
sukan. Atlet yang berbeza jantina, atlet pelajar dan atlet bukan pelajar atau 
atlet sukan yang berlainan, memerlukan tingkah laku kejurulatihan yang 
berbeza. Contohnya, beban latihan yang dirancang bagi atlet lelaki dan 
perempuan, atlet pelajar dan bukan pelajar atau atlet berbeza sukan seperti 
gimnastik dan bola sepak mungkin adalah tidak sama kerana setiap individu 
dan setiap jenis sukan memerlukan tingkah laku kejurulatihan yang 
berlainan. Oleh itu, adalah penting untuk jurulatih memahami setiap 
keperluan dan keinginan atlet untuk merancang latihan yang berkesan. 
 
 
Analisis tingkah laku kejurulatihan ini dijangka boleh membantu jurulatih 
mengenal pasti gaya kejurulatihan yang bersesuaian bagi atlet yang berbeza 
jantina , atlet pelajar dan bukan pelajar, serta atlet pelbagai jenis sukan. 
Selain itu, jurulatih mungkin lebih memahami setiap keperluan dan keinginan 
atlet meraka. Diharap juga dengan mengenal pasti tingkah laku 
kejurulatihan, sedikit sebanyak dapat memperbaiki prestasi sukan di sekolah 
sukan dan di negara. 
 
 
Kajian ini diharap dapat memberi pengetahuan dan maklumat yang berguna 
kepada para jurulatih tentang tingkah laku yang mereka perlu ada. Instrumen 
CBS-S yang merangkumi tujuh sub-skala tingkah laku ini dapat membantu 
para jurulatih untuk membuat rumusan tentang gaya kejurulatihan yang 
diperlukan dalam menghadapi atlet berlainan jantina atau pelbagai jenis 
sukan. Ia merupakan satu petunjuk kejurulatihan yang akan membantu 
jurulatih supaya dapat membimbing pemain atau atlet mereka dengan cara 
yang lebih berkesan dan melatih mereka mencapai prestasi yang lebih 
cemerlang. 
 
 



© C
OPYRIG

HT U
PM

9 
 

Tambahan daripada itu, diharapkan juga dapatan kajian ini boleh 
menambahkan maklumat tentang tingkah laku kejurulatihan semasa kepada 
institusi sukan di Malaysia seperti Majlis Sukan Negara, Institusi Sukan 
Negara, Kementerian Belia dan Sukan, sekolah-sekolah sukan dan kelab-
kelab sukan. Maklumat ini boleh membantu cawangan kejurulatihan Majlis 
Sukan Negara mereka bentuk program pendidikan jurulatih, mengubah suai 
kurikulum kejurulatihan dan menganjurkan kursus yang dapat memberi 
pemahaman serta meningkatkan kesedaran tentang pengaruh tingkah laku 
jurulatih terhadap atlet. Selain daripada itu, dapatan kajian ini boleh 
menambahkan literatur kajian dalam bidang kejurulatihan. 
 
 

Skop dan Limitasi Kajian 
 
Kajian ini dijalankan ke atas empat kategori atlet yang melatih sepenuh 
masa iaitu atlet di sekolah sukan, pemain liga hoki, pemain liga bola sepak 
dan atlet-atlet kelab gimnastik.  Atlet-atlet yang terlibat adalah dalam 
lingkungan umur antara 10 sehingga 34 tahun. Mereka pernah mengambil 
bahagian dalam kejohanan sukan yang dianjurkan oleh Majlis Sukan 
Sekolah-sekolah, Majlis Sukan Malaysia, dan Sukan Malaysia (SUKMA), 
serta pertandingan kebangsaan dan pertandingan antarabangsa. Atlet-atlet 
ini mesti berwarganegara Malaysia dan mesti menyertai sekurang-kurangnya 
pertandingan di peringkat negeri dan kebangsaan. 
 
 
Sepanjang masa kajian ini dijalankan, pelbagai limitasi telah wujud. Limitasi 
utama yang wujud dalam kajian ini termasuk pemilihan atlet-atlet kajian. 
Sampel kajian yang dipilih adalah terhad kepada atlet-atlet dari kedua-dua 
sekolah sukan, pemain dari pasukan liga hoki Malaysia, pemain bola sepak 
dari skuad Liga Perdana dan Liga Super serta atlet dari kelab gimnastik. 
Data yang dikutip adalah berdasarkan atlet-atlet yang hadir dan mengambil 
bahagian dalam kajian secara sukarela. Dengan ini, dapatan kajian hanya 
boleh digeneralisasikan kepada jurulatih sepenuh masa dalam sukan-sukan 
tersebut sahaja. 
 
 
Limitasi yang kedua melibatkan tahap berkenalan dan pemahaman atlet 
terhadap jurulatih mereka dari segi tingkah laku jurulatih serta tempoh 
mereka latih bersama untuk membolehkan atlet menjawab setiap item soal 
selidik. Sekiranya, atlet belum mengenali dan kurang memahami tingkah 
laku jurulatih mereka, ini akan menjejaskan kesahan hasil dapatan kajian. 
Bagi mangawal ancaman ini, pengkaji telah memilih jurulatih dan atlet yang 
berlatih sepenuh masa bersama sekurang-kurangnya 2 tahun sebelum 
kajian bermula. Ini adalah kerana atlet dan jurulatih hanya mula memahami 
tingkah laku mereka selepas dua tahun bersama (McCann, 2005). Ini 
membantu pengkaji mengawal kesahan hasil dapatan.  
 
 
Lokasi sekolah-sekolah sukan di Malaysia adalah di Wilayah Persekutuan 
dan Johor, manakala latihan untuk pasukan bola sepak dan hoki adalah di 

negeri atau kelab masing-masing seperti kelab gimnastik. Semua atlet ini 
berada di lokasi berbeza mengikut sekolah, pasukan dan kelab masing-
masing. Ini bermakna data dikutip secara berasingan kepada kumpulan atlet 
yang berbeza pada masa dan di tempat yang berlainan. Oleh itu, cara 
prosedur dan metodologi kajian dikomunikasi kepada responden kajian 
adalah tercabar. Pengkaji telah menyediakan satu senarai arahan dan 
penerangan yang tetap. Semua kumpulan atlet diberi arahan penerangan 
dan bimbingan yang setara semasa kutipan data dijalankan. Soal selidik 
dwibahasa juga disediakan supaya atlet lebih jelas dengan soalan dan boleh 
menjawab menggunakan bahasa pilihan. Semua pembantu kajian yang 
dilantik telah diberikan latihan dan taklimat untuk mengendalikan kutipan 
data. 
 
 
Selain itu, terdapat limitasi-limitasi yang wujud di luar kawalan pengkaji 
seperti sikap kejujuran dan keikhlasan atlet dalam menjawab soal selidik, 
keadaan emosi atlet yang berbeza setiap hari, dan atlet yang mungkin 
mempunyai masalah sama ada peribadi dengan jurulatih. Semua ini 
mungkin menjejaskan keputusan kajian, tetapi pengkaji telah menerangkan 
kepentingan kejujuran semasa menjawab soal selidik ini dengan jelas 
sebelum atlet diberi soal selidik. 
 
 

Definisi Operasional 
 
Kajian ini bertujuan untuk menganalisis dan mengenal pasti tingkah laku 
kejurulatihan dalam kalangan jurulatih sepenuh masa. Maka, istilah-istilah 
yang berkaitan dengan kajian perlu diberi takrifan seperti tingkah laku 
kejurulatihan dan jurulatih sepenuh masa. 
 
 
Tingkah Laku Kejurulatihan 
 
Tingkah laku kejurulatihan adalah tingkah laku yang ditunjukkan oleh 
jurulatih dalam tiga kompenen iaitu semasa latihan, pertandingan dan 
perancangan organisasi (Cote et al., 1999). Tingkah laku ini diukur dengan 
menggunakan instrumen skala tingkah laku kejurulatihan dalam sukan (CBS-
S) semasa kajian dan tujuh sub-skala yang dinilai oleh CBS-S merupakan 
latihan suaian fizikal, kemahiran teknikal, persediaan mental, penetapan 
matlamat, strategi pertandingan, hubungan peribadi dan hubungan peribadi 
yang negatif  (Cote et al., 1999). 
 
 
Jurulatih Sepenuh Masa 
 
Jurulatih adalah seseorang yang memberi bimbingan kepada atlet individu 
atau sekumpulan atlet untuk membantu dari segi pembangunan dan 
meningkatkan prestasi sukan (Kent & Sullivan, 2003). Jurulatih sepenuh 
masa adalah jurulatih yang mempunyai kelulusan kejurulatihan sekurang-
kurangnya Sijil Kejurulatihan tahap satu (l) dalam sukan khusus dan Sijil 

Sains Sukan tahap satu (I) yang dianjurkan oleh Majlis Sukan Negara. 
Jurulatih sepenuh masa yang digunakan mempunyai sekurang-kurangnya 
dua tahun pengalaman bersama dengan atlet atau pasukan itu. 
 
 
Atlet Yang Melatih Sepenuh Masa 
 
Atlet ialah seseorang yang menyertai acara bersukan dengan melibatkan 
latihan fizikal, kelajuan dan daya tahan fizikal (Sinclair, 2015). Atlet sepenuh 
masa adalah atlet yang menjalani latihan samada secara sepenuh masa, 
berfasa ataupun harian di bawah bimbingan jurulatih (MSN, 2012). Dalam 
kajian ini, atlet yang berlatih sepenuh masa dan mempunyai sekurang-
kurangnya dua tahun pengalaman berlatih bersama dengan jurulatih 
mereka. 
 
 
Atlet Pelajar 
 
Pelajar adalah seseorang yang sedang belajar samada di sekolah rendah, 
menengah atau Institusi (DBP, 2016). Atlet pelajar yang digunakan dalam 
kajian ini terhad kepada atlet yang masih bersekolah atau meneruskan 
pengajian mereka di Institusi. 
 
 
Atlet Bukan Pelajar 
 
Dalam kajian ini, atlet bukan pelajar bermaksud atlet yang telah tamat 
pengajian di sekolah menengah atau di Institusi. 
 
 
Atlet Sukan Individu 
 
Sukan individu merupakan sebuah pasukan sukan, di mana melibatkan atlet 
bersaing secara individu dalam sesuatu acara (Baker, Yardley, & Cote, 
2003). Atlet sukan individu ini menyertai acara individu seperti taekwondo, 
renang, memanah, olahraga, menembak, gimnastik, badminton, boling, judo, 
lumba basikal, lawan pedang, terjun air, skuasy, golf dan lain-lain yang 
bertanding secara individu. 
 
 
Atlet Sukan Berpasukan 
 
Sukan berpasukan merupakan sebuah pasukan sukan, di mana melibatkan 
atlet lebih daripada seorang dan bersama-sama dengan ahli-ahli pasukan 
bersaing sebagai satu kumpulan (Baker, Yardley, & Cote, 2003). Atlet 
berpasukan ini menyertai acara berpasukan seperti bola jaring, bola 
keranjang, sepak takraw, renang berirama, hoki, bola sepak, ragbi, bola 
tampar dan lain-lain yang bertanding dalam secara berpasukan. 

